
Pwyllgor Amaethyddiaeth a Datblygu Gwledig                ARD 17-01(min)

Cofnodion

Dyddiad: Dydd Mercher 21 Tachwedd 2001

Amser: 2.00pm hyd 5.00pm

Lleoliad: Ystafell Bwyllgora 1, Adeilad y Cynulliad Cenedlaethol

Yn bresennol

Aelodau 

Glyn Davies, Cadeirydd Canol a Gorllewin Cymru

Mick Bates Sir Drefaldwyn

Cynog Dafis Canol a Gorllewin Cymru

Delyth Evans Canol a Gorllewin Cymru

Huw Lewis Merthyr Tudful a Rhymni

Carwyn Jones Pen-y-bont ar Ogwr

Elin Jones Ceredigion

Peter Rogers Gogledd Cymru

Janet Ryder Gogledd Cymru

Karen Sinclair De Clwyd 

Yn bresennol

Christine Lewis Y Bartneriaeth Bwyd-Amaeth

Wynfford James Cyfarwyddiaeth Fwyd Awdurdod Datblygu Cymru

Paul O’Donovan Cyfarwyddiaeth Fwyd Awdurdod Datblygu Cymru

Lindsey Jones Llwybr Pathway 

Swyddogion

Huw Brodie Cyfarwyddwr, Yr Adran Amaethyddiaeth 

Rory O’Sullivan (eitemau 2 a 3) Yr Is-adran Polisi Amaethyddiaeth a Physgodfeydd

Mike Dunn (eitemau 2, 3 a 5) Yr Is-adran Datblygu Bwyd a Ffermio

Gareth Jones (eitem 2) Yr Is-adran Rheoli CAP 

Ysgrifenyddiaeth



Adrian Crompton Clerc Pwyllgor

Howell Rees Dirprwy Glerc Pwyllgor

Eitem 1: Cyflwyniad, ymddiheuriadau, cyfnewidiadau a datganiadau o fudd

1.1 Derbyniwyd ymddiheuriadau gan John Griffiths a Jocelyn Davies. Cymerwyd eu lle gan Karen 
Sinclair a Chynog Davies.

1.2 Datganodd y Cadeirydd fod iddo fudd fel partner mewn busnes ffermio. Dywedodd Peter Rogers ei 
fod yn ffermwr, a dywedodd Mick Bates ei fod yn bartner mewn busnes ffermio.

1.3 Cofnododd y Pwyllgor ei ddiolch i’r Dirprwy Glerc Pwyllgor, Howell Rees, a oedd yn symud i 
swydd newydd yn y Cynulliad.

Eitem 2: Clwy’r Traed a’r Genau - ARD 17-01(p1)

2.1 Dywedodd y Cadeirydd fod papur wedi ei baratoi yn nodi pwerau’r pwyllgor i gynnal ymchwiliad i’r 
modd yr ymdriniwyd â chlwy’r traed a’r genau a’r dewisiadau a oedd ar gael.

2.2 Croesawyd y papur. Mynegwyd y farn mai’r unig ffordd i ddysgu gwersi o’r achosion o glwy’r traed 
a’r genau oedd drwy gynnal ymchwiliad cyhoeddus llawn. Yr oedd yn amlwg nad oedd y llywodraeth 
yn bwriadu cynnal ymchwiliad cyhoeddus drwy’r DU. Yr oedd cost cynnal ymchwiliad cyhoeddus yng 
Nghymru yn sylweddol, ond yn fach iawn o gymharu â’r colledion a ddaeth i ran y sectorau 
amaethyddiaeth a thwristiaeth o ganlyniad i’r clwy. Mynegwyd cefnogaeth i ddewis 1 yn y papur – 
ymchwiliad cyhoeddus. 

2.3 Mynegwyd barn wahanol. Yr oedd angen dysgu gwersi o’r clwy er mwyn i’r wlad fod yn barotach i 
ddelio â’r clwy pe bai’n taro eto. Fodd bynnag, byddai ymchwiliad cyhoeddus yn dyblygu gwaith yr 
ymchwiliadau sydd wedi eu cyhoeddi’n barod, ni fyddai Adran yr Amgylchedd, Bwyd a Materion 
Gwledig yn debygol o gydweithredu, byddai’n cymryd llawer o amser a byddai’n wastraff arian. 
Mynegwyd cefnogaeth yn hytrach i ddewis 4 yn y papur – archwiliad manwl o’r modd y gweithredodd y 
Gweinidog dros Faterion Gwledig. 

2.4 Codwyd y pwyntiau isod yn y drafodaeth: 

●     mynegwyd pryder nad oedd y cyrff cyhoeddus a oedd yn gyfrifol am ddelio gyda chlwy’r traed 
a’r genau yng Nghymru yn atebol i’r Cynulliad yn uniongyrchol am eu gweithredoedd;

●     nid oedd Adran yr Amgylchedd, Bwyd a Materion Gwledig wedi cydweithredu gyda’r gwaith a 
wnaethpwyd yn Nyfnaint ond nid oedd statws ymchwiliad cyhoeddus iddo. Awgrymwyd ei bod 
yn bosibl y byddai Adran yr Amgylchedd, Bwyd a Materion Gwledig yn cydweithredu gydag 
ymchwiliad cyhoeddus a fyddai’n cael ei arwain gan y Cynulliad. Nid oedd y Gweinidog yn 



meddwl bod hynny’n debygol.

2.5 Atgoffaodd y Cadeirydd y pwyllgor, pe bai’n cefnogi dewis 1, y byddai angen cael mwy o gyngor 
cyfreithiol a gofyn am gymeradwyaeth y Cyfarfod Llawn. 

2.6 Cynigiwyd: 

y dylai’r pwyllgor fynd am ddewis 1 – ymchwiliad cyhoeddus. 

2.7 Pleidleisiwyd ar y cynnig fel a ganlyn:

Glyn Davies Ymatal

Mick Bates Yn erbyn

Cynog Davies O blaid

Delyth Evans Yn erbyn

Huw Lewis Yn erbyn

Carwyn Jones Yn erbyn

Elin Jones O blaid

Peter Rogers O blaid

Janet Ryder O blaid

Karen Sinclair Yn erbyn

2.8 Trechwyd y cynnig o bum pleidlais i bedair gydag un aelod yn atal ei bleidlais.

2.9 Cynigiwyd wedyn: 

y dylai’r pwyllgor fynd am ddewis 4 – archwiliad manwl o’r modd y gweithredodd y 
Gweinidog dros Faterion Gwledig.

2.10 Pleidleisiodd y pwyllgor ar y cynnig fel a ganlyn:

Glyn Davies Ymatal

Mick Bates O blaid

Cynog Davies Ymatal

Delyth Evans O blaid

Huw Lewis O blaid

Carwyn Jones O blaid



Elin Jones Ymatal

Peter Rogers Ymatal

Janet Ryder Ymatal

Karen Sinclair O blaid

2.11 Cymeradwywyd y cynnig o bum pleidlais i ddim gyda phum aelod yn atal eu pleidleisiau.

2.12 Dywedodd Clerc y Pwyllgor y byddai rhaglen ar gyfer yr archwiliad yn cael ei pharatoi ar ôl 
ymgynghori gyda swyddogion yn yr Adran Amaethyddiaeth ac yn cael ei chynnwys yn amserlen y 
pwyllgor ar gyfer y Flwyddyn Newydd.

Eitem 3: Adroddiad y Gweinidog - ARD 17-01(p2)
3.1 Dywedodd y Gweinidog ei fod wedi cyfarfod cynrychiolwyr DG Environment a DG Sanco ym 
Mrwsel ar 20 Tachwedd i drafod materion yn ymwneud ag addasu genetig. Yr oedd DG Sanco wedi 
dangos cydymdeimlad a chefnogaeth i safbwynt y Cynulliad ynghylch yr angen i sicrhau cydnawsedd 
trefniadau amaethyddol yr UE. Bwriadai gadw mewn cysylltiad â DG Sanco a pharhau i weithredu 
polisi addasu genetig mor gaeth â phosibl yng Nghymru. 

3.2 Yr oedd y Gweinidog hefyd wedi bod yng nghyfarfod Cyngor y Gweinidogion Amaethyddiaeth, a’r 
brif eitem a drafodwyd yno oedd cynlluniau’r Comisiwn i ddiwygio trefniadau cig oen yr UE. Yr oedd 
cefnogaeth gref i gynlluniau’r Comisiwn ynghylch sut y byddai taliadau’n cael eu gwneud – taliad 
penodedig y pen a thaliad atodol ar gyfer Ardaloedd Llai Ffafriol. Cafwyd cefnogaeth gan y mwyafrif 
hefyd i’r bwriad i gyflwyno amlenni cenedlaethol, fel yn y sector cig eidion, gyda hyblygrwydd 
ynghylch sut y gellid gwneud taliadau er mwyn ymateb i anghenion ac amgylchiadau lleol. Byddai 
cynlluniau’r Comisiwn yn caniatáu gweithredu amlenni cenedlaethol ar lefel ranbarthol o fewn Aelod-
wladwriaeth. Nid oedd unrhyw benderfyniad wedi ei wneud ynghylch swm y taliadau premiwm, y 
gyfradd unffurf a’r taliad atodol ar gyfer Ardaloedd Llai Ffafriol. Byddai’r trefniadau cig oen yn cael eu 
trafod eto yng nghyfarfod nesaf y Cyngor Amaethyddiaeth ar 19 a 20 Rhagfyr.

3.3 Mynegwyd siom na lwyddwyd i ddod i gytundeb ynghylch swm y taliadau premiwm. Gofynnwyd i’r 
Gweinidog a ellid ychwanegu at daliad ar gyfer Premiwm Blynyddol Defaid eleni gan fod pris cig oen 
yn isel. Dywedodd y Gweinidog mai mater i Lywodraeth y DU oedd hwn. Yr oedd y pwnc wedi ei 
ddwyn i sylw Llywodraeth y DU sawl gwaith, a’r tro diwethaf ganddo ef ei hun mewn cyfarfod o 
Weinidogion Amaethyddiaeth y DU, ond yn ofer.

3.4 O safbwynt sefyllfa’r DU ynghylch swm y taliadau premiwm, dywedodd y Gweinidog fod 
cynlluniau ariannu’r Comisiwn a amlinellwyd yn y cyfarfod yn cynnwys tua €50 miliwn ar gyfer 
amlenni cenedlaethol drwy’r UE. Teimlid bod hyn yn annigonol.

3.5 Holwyd y Gweinidog a oedd wedi ystyried cadw’r trefniadau rhwyd diogelwch ar gyfer taliadau Tir 
Mynydd ar 90% y flwyddyn nesaf. Deellid bod yr Alban yn ystyried gwneud hyn. Dywedodd y 



Gweinidog fod y Comisiwn Ewropeaidd wedi gwrthod cais ffurfiol a wnaethpwyd ar ran yr Alban. 
Nododd y pwyllgor fod y taliadau fesul hectar dan y cynllun Tir Mynydd wedi eu pennu yn y Cynllun 
Datblygu Gwledig hyd 2006 ac nad oeddent yn gostwng.

3.6 Holwyd y Gweinidog pa bryd y byddai manylion am y broses a’r amserlen ar gyfer adolygu Tir 
Mynydd yn cael eu cyhoeddi. Dywedodd ei fod yn gobeithio cyhoeddi ei gynigion yn y Gwanwyn.

3.7 Pwnc oedi â thaliadau ar gyfer elfen Lwfans Ffermydd Mynydd Lloegr yng nghyswllt daliad y ddwy 
ochr i’r ffin. Dywedodd y Gweinidog mai Adran yr Amgylchedd, Bwyd a Materion Gwledig oedd yn 
gyfrifol am wneud taliadau i ddaliadau yn Lloegr. Yr oedd holl daliadau Tir Mynydd Cymru wedi eu 
gwneud. Pe gellid darparu manylion am achosion penodol lle ceid problemau â thaliadau ar y ffin gellid 
eu hymchwilio.

3.8 Holwyd y Gweinidog ynghylch adroddiadau y byddai Llywodraeth y DU yn awyddus i gyflwyno 
cynllun i brynu cwotâu defaid. Nododd y pwyllgor nad oedd unrhyw awgrym ar hyn o bryd y byddai 
arian ychwanegol ar gael gan y Trysorlys ar gyfer cynllun o’r fath. Pe bai cynllun yn cael ei gynnig, 
byddai’r Cynulliad yn ymgynghori yng Nghymru ac yr oedd yn ymwybodol o’r farn y dylai unrhyw 
gwota a brynid gael ei ailddyrannu. 

3.9 Yr oedd Ffermio ar gyfer y Dyfodol yn nodi y byddai ffermwyr ifanc yn cael blaenoriaeth wrth 
ddyrannu cwota o’r Gronfa Genedlaethol. Fodd bynnag, yr oedd ffermwyr ifanc a oedd eisoes wedi 
prynu cwota, hyd yn oed un bach, wedi eu gwahardd rhag derbyn cwota o’r Gronfa. Dywedodd y 
Gweinidog fod hwn yn bwnc y byddai’n ymchwilio iddo ond y byddai angen gwneud addasiadau i’r 
trefniadau pridiannu cwota yn gyntaf.

3.10 Croesawyd y newyddion bod Cynlluniau Datblygu Busnesau Fferm a grantiau cyfalaf wedi eu 
cyflwyno. Holwyd y Gweinidog sut y byddai grantiau’n cael eu dyrannu. Mynegwyd y farn bod 
adolygiadau busnesau fferm yn cymryd mwy o amser na’r disgwyl yn enwedig lle’r oedd gan fferm fwy 
nag un fenter. Holwyd y Gweinidog, os oedd hyn yn arwain at oedi cyn talu grantiau, a fyddai modd 
cario’r gyllideb a oedd heb ei gwario drosodd i’r flwyddyn nesaf. Dywedodd y Gweinidog fod rhywfaint 
o oedi wedi bod wrth drefnu ymweliadau ymgynghorwyr sy’n gwneud cynlluniau datblygu busnesau 
fferm gan fod cymaint o alw arnynt, ond yr oedd yn rhaid gwneud cynlluniau cyn y gellid talu unrhyw 
geisiadau am Grant Gwella Ffermydd neu Grant Mentrau Fferm. Yr oedd £20 miliwn ar gael ar gyfer 
Cyswllt Ffermio yn ystod blynyddoedd calendr 2001 a 2002 (y rhan fwyaf ohono ar gyfer grantiau 
cyfalaf) a gobeithid ei ddyrannu ar sail ‘y cyntaf i’r felin gaiff falu’. Nododd y pwyllgor na fyddai pwnc 
cario arian drosodd yn codi hyd ddiwedd 2002. 

3.11 Yr oedd yr ymgynghoriad ar lacio rheolyddion clwy’r traed a’r genau er mwyn caniatáu hela yn 
cynnig caniatáu i hyd at dri pherson gyda gynnau a chwn reoli plâu ar ddaliad unigol heb drwydded. Yn 
dilyn trafodaeth cytunodd y Gweinidog i ddarparu nodyn i’r pwyllgor.

3.12 Croesawyd yr arian ychwanegol a ddyrannwyd i Glybiau Ffermwyr Ieuainc ar gyfer prosiectau i 



helpu pobl a oedd yn awyddus i ddechrau ffermio. Holwyd y Gweinidog sut y byddai’r arian hwn yn 
cael ei weinyddu a pha gamau archwilio fyddai’n cael eu sefydlu er mwyn sicrhau priodoldeb. Nododd y 
pwyllgor y byddai arian yn cael ei ddarparu ar gyfer swyddog datblygu gwledig. Byddai gweddill y 
dyraniad yn cael ei dalu ar sail cynllun busnes sy’n cael ei baratoi ar hyn o bryd.

3.13 Croesawyd y rhestr a oedd wedi ei chynnwys yn yr adroddiad o’r deddfwriaethau sydd ar fin cael 
eu cyflwyno. Holwyd y Gweinidog a ellid darparu gwerthusiadau rheoleiddio ar gyfer pob darn o 
ddeddfwriaeth. Dywedodd y Gweinidog nad oedd gwerthusiadau rheoleiddio’n cael eu paratoi ar gyfer y 
ddeddfwriaeth frys ar glwy’r traed a’r genau ond lle’r oedd gwerthusiadau’n cael eu paratoi byddai 
modd eu darparu. 

3.14 Mynegwyd pryder bod rhai awdurdodau lleol yn amharod i roi trwyddedau symud anifeiliaid drwy 
gyfrwng ffacs. Yr oedd hyn yn achosi anawsterau ac yr oedd angen dull gweithredu cyson. Nododd y 
pwyllgor fod rhywfaint o ddryswch ynghylch cyfarwyddiadau Adran yr Amgylchedd, Bwyd a Materion 
Gwledig ar y mater hwn. Byddai’r rhan fwyaf o’r awdurdodau lleol yn rhoi trwydded drwy gyfrwng 
ffacs ar sail galwad ffôn. Pe gellid darparu manylion am anawsterau arbennig gellid eu harchwilio. 

3.15 Cadarnhaodd y Gweinidog mai at ‘Geredigion’ y dylai fod yn cyfeirio yn ei adroddiad ynghylch 
allforio wyn ac nid ‘Cardigan’.

Camau gweithredu

3.16 Nodyn eglurhaol i’w ddarparu ynghylch defnyddio cwn i reoli plâu heb drwydded ar eiddo unigol - 
Gweinidog (Is-adran Iechyd Anifeiliaid) 

3.17 Manylion am werthusiadau rheoleiddio is-ddeddfwriaethau i’w darparu i’r pwyllgor os ydynt ar 
gael – Gweinidog (Adran Amaethyddiaeth)

Eitem 4: Adolygiad o TGCh mewn ardaloedd gwledig

4.1 Croesawodd y Cadeirydd Lindsey Jones, cyn-gyfarwyddwraig Llwybr Pathway, i’r cyfarfod. 
Rhoddodd Lindsey gyflwyniad ar gefndir y prosiect a’r gwersi a ddysgwyd. Gellir gweld copi o’r 
cyflwyniad trwy glicio yma. 

4.2 Mewn ymateb i gwestiwn gan y Cadeirydd, dywedodd wrth y pwyllgor fod Llwybr Pathway yn cael 
ei ddirwyn i ben gan fod yr arian yr oedd wedi ei dderbyn dan Amcan Ewropeaidd 5b bellach wedi dod i 
ben. 

4.3 Holwyd Lindsey Jones beth oedd hi’n teimlo oedd y brif her wrth ddatblygu TGCh mewn ardaloedd 
gwledig. Dywedodd fod y strategaeth bum pwynt a ddatblygwyd gan Fforwm Telemateg Cymru Wledig 
yn dal i fod yn berthnasol. Y ffactor holl bwysig oedd cynyddu ymwybyddiaeth pobl o TGCh mewn 
ardaloedd gwledig.

4.4 Mynegwyd pryder bod gormod o gyrff yn darparu cyngor ynghylch TGCh. Cytunodd Lindsey Jones 
fod busnesau’n teimlo eu bod yn cael eu peledu â’r holl gynlluniau. Byddai un pwynt cyswllt, tebyg i 
Gyswllt Busnes, yn werthfawr. 

4.5 Holwyd Lindsey Jones beth fyddai’n digwydd i brosiect y Gorau o Gefn Gwlad Cymru gan fod 
Llwybr Pathway yn cael ei ddirwyn i ben? Dywedodd wrth y pwyllgor ei bod yn gobeithio y byddai’r 
cynllun yn parhau dan gynllun busnes tair blynedd a oedd wedi ei ddatblygu a’i gymeradwyo gan 
bartneriaeth Llwybr. 

4.6 Yr oedd darparu isadeiledd TGCh yng Nghymru wledig yn waith costus. Holwyd Lindsey Jones ai 
systemau microdon, fel y rhai a oedd yn cael eu defnyddio yn y prosiect MARAN, oedd yr ateb gorau 
mewn ardaloedd anghysbell. Dywedodd fod angen atebion gwahanol ar gyfer amgylchiadau gwahanol. 
Yr oedd technoleg ficrodon yn gost-effeithiol dros bellter maith ond gallai technolegau eraill fod yn fwy 
cost-effeithiol dros bellter byr. Yr oedd yn bwysig canolbwyntio’n gyntaf ar y gwasanaethau yr oedd eu 
hangen a chaniatáu i’r ateb technolegol mwyaf priodol ddilyn.

4.7 Yr oedd yn bwysig caniatáu mynediad cyhoeddus i’r isadeiledd. Holwyd Lindsey Jones sut y gellid 
annog colegau addysg bellach lleol i ddatblygu cysylltiadau â’u cymunedau. Dywedodd fod llawer o 
gymunedau gwledig yn gallu defnyddio cyfarpar cyfrifiadurol erbyn hyn a bod arnynt angen 
hyfforddiant priodol. Yr oedd rhywfaint o alw hefyd am fynediad o bell i raglenni hyfforddi eraill y 
gallai colegau eu darparu. Yr oedd cysylltiadau da’n bodoli ym Mhowys ac yr oedd Partneriaeth y 
Canolbarth yn ceisio datblygu’r rhain.

4.8 Diolchodd y Cadeirydd i Lindsey Jones am ei chyflwyniad. 

Eitem 5: Y Bartneriaeth Bwyd-Amaeth - ARD 17-01(p3)
5.1 Croesawodd y Cadeirydd Christine Lewis, Wynfford James a Paul O'Donovan i’r cyfarfod. Tynnodd 
Christine Lewis sylw at yr adroddiad cynnydd a oedd yn trafod gwaith y Bartneriaeth Bwyd-Amaeth, 
"Partneriaeth ar Waith". Yr oedd yr aelodau wedi cael copïau ohono. 

5.2 Dywedodd Wynfford James fod Cyfarwyddiaeth Fwyd yr Awdurdod Datblygu wedi bod yn 
gweithio ar strategaeth frandio dymor hir ers 1999. Yr oedd trafodaethau eang wedi eu cynnal gyda’r 
diwydiannau bwyd ac amaethyddiaeth ar wahanol adegau yn ystod y broses. Yr oedd yn amlwg na 
fyddai’r nod o frandio bwyd Cymreig yn cael ei gyflawni yn y tymor byr. Yr oedd yn bwysig symud 
ymlaen a chydweithio gyda’r sector preifat. Rhoddodd Paul O'Donovan gyflwyniad ar "Gymru – y Gwir 
Flas" y gellir ei weld drwy glicio yma.

5.3 Llongyfarchwyd Cyfarwyddiaeth Fwyd yr Awdurdod Datblygu ar y gwaith yr oedd wedi ei wneud 
wrth ddatblygu cynllun y Gwir Flas. Yr oedd archfarchnadoedd yn aml yn defnyddio dulliau pacio y 
gellid eu hadnabod yn gyson ar gyfer eu mathau hwy eu hunain o fwydydd o ansawdd da. Ni fyddai 
modd defnyddio dulliau pacio cyson i gynnyrch Cymreig ar gyfer gwahanol adwerthwyr a holwyd y 

Gyfarwyddiaeth Fwyd sut fyddai defnyddwyr yn gallu adnabod y cynnyrch. Dywedodd Wynfford James 
fod y Gyfarwyddiaeth Fwyd wedi bod yn gweithio gyda chwmnïau yn y sector cig coch, y sector llaeth 
a’r sector organig er mwyn datblygu brandiau. Byddai adwerthwyr unigol yn datblygu eu brandiau eu 
hunain, ond byddai llwyddiant y cynllun yn dibynnu ar neges gyson gan y sector preifat er mwyn gwella 
delwedd bwyd a diod o Gymru yn hytrach nag un logo neu arwydd brand. 

5.4 Gofynnwyd am fwy o wybodaeth ynghylch y cynllun achredu arfaethedig. Pryd fyddai defnyddwyr 
yn dechrau ei weld ar silffoedd yr archfarchnad? Beth fyddai’r gost i gynhyrchwyr bach? Dywedodd 
Paul O'Donovan fod contractwyr wedi eu penodi er mwyn datblygu achrediad yn seiliedig ar flas yn 
ychwanegol at y cynlluniau presennol sy’n ymwneud â materion fel glendid a lles anifeiliaid. Y bwriad 
oedd sicrhau bod cwmnïau o bob maint, gan gynnwys cynhyrchwyr arbenigol, yn gallu defnyddio’r 
cynllun. Yr oedd safon crefft yn cael ei datblygu a thâl cydnabod fyddai’r gost ymuno.

5.5 Holwyd y Gyfarwyddiaeth Fwyd sut y gellid datblygu ymwybyddiaeth o’r logo achrediad a sut y 
gellid ei uniaethu â Chymru a bwyd o Gymru. Dywedodd Christine Lewis fod mwy i’r broses o 
ddatblygu brand bwyd o Gymru na logo yn unig. Yr oedd angen cael pob rhan o’r diwydiant bwyd-
amaeth i gyfleu negeseuon cyson am fwyd o Gymru. Dywedodd Wynfford James fod y Gyfarwyddiaeth 
Fwyd wedi cynnal pedwar gweithdy gyda’r sector preifat er mwyn datblygu negeseuon cyson yn 
seiliedig ar y Gwir Flas. Yr oedd llyfr brandiau’n nodi ffyrdd o wneud hyn. Dywedodd Paul O'Donovan 
y byddai gan y cynllun achredu ei logo ei hun a fyddai’n rhan o becyn brandio ar gyfer cynhyrchwyr. 

5.6 Yr oedd nifer o gynlluniau gwarant fferm yn bodoli’n barod. Sut oedd hwn yn well a pham na ellid 
cyfuno’r cynlluniau a oedd yn bodoli’n barod? Nododd y pwyllgor fod y cynlluniau gwarant fferm 
bellach mewn gwirionedd yn un o’r gofynion sylfaenol er mwyn cael lle yn y rhan honno o’r farchnad 
lle ceid yr ansawdd gorau. Yr oedd brandiau llwyddiannus ar gyfer cynnyrch o ansawdd da yn dibynnu 
ar fwy na dim ond gwarant o safonau cynhyrchu.

5.7 Mynegwyd y farn nad oedd Y Gwir Flas yn wahanol iawn i’r cynllun Blas ar Gymru. Dywedodd 
Wynfford James mai dim ond i’r sector twristiaeth a lletya yr oedd Blas ar Gymru yn berthnasol, ac nad 
oedd wedi cael llawer o lwyddiant gan nad oedd negeseuon cyson yn cael eu cyfleu ar draws y sector 
bwyd-amaeth yn ei gyfanrwydd. Byddai Y Gwir Flas yn ymwneud â phob agwedd ar fwyd a diod o 
Gymru. Byddai Blas ar Gymru yn parhau o fewn y sector lletya dan faner gyffredinol Y Gwir Flas. 
Dywedodd Christine Lewis fod y Bwrdd Croeso’n cyhoeddi pecynnau "naws am le" ac y byddai Blas ar 
Gymru yn rhan ohonynt. 

5.8 Wrth grynhoi’r drafodaeth dywedodd Wynfford James mai’r ffordd o sicrhau llwyddiant brandiau 
bwyd a diod o Gymru oedd drwy ddatblygu neges brand gyffredinol a’i chyflwyno mewn modd cyson. 
Ni fyddai llwyddiant i’w gael dros nos ond yr oedd y blociau adeiladu priodol yn eu lle erbyn hyn. 

5.9 Diolchodd y Cadeirydd i Christine Lewis, Wynfford James a Paul O'Donovan am y cyflwyniad.

Eitem 6: Cofnodion y cyfarfod blaenorol - ARD 16-01(min)



6.1 Cymeradwyodd y pwyllgor gofnodion y cyfarfod a gynhaliwyd ar 7 Tachwedd.

Ysgrifenyddiaeth Tachwedd 2001


	Local Disk
	ARD 17-01(min) w


